
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2014 ԹՎԱԿԱՆԻ ՀՈՒԼԻՍԻ 3-Ի N 710-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ
	1. ՀՀ ֆինանսների նախարարություն

	16.12.2022թ.

	
	N 01/11-4/22206-2022

	Հայաստանի Հանրապետության ֆինանսների նախարարությունն ուսումնասիրել է «Հայաստանի Հանրապետության կառավարության 2014 թվականի հուլիսի 3-ի թիվ 710-Ն որոշման մեջ փոփոխություն կատարելու մասին» ՀՀ կառավարության որոշման նախագիծը (այսուհետ՝ Նախագիծ) և հայտնում է հետևյալը.
Նախագծով առաջարկվում է Հայաստանի Հանրապետության կառավարության 2014 թվականի հուլիսի 3-ի թիվ 710-Ն որոշման հավելվածը շարադրել նոր խմբագրությամբ, որի արդյունքում ՀՀ պետական պահպանության ծառայությունում զինվորական ծառայության պաշտոնների 9/4, 9/3, 8/6 և 8/4 խմբերում նախատեսվում է սահմանել լրավճար, որը նախկինում սահմանված չի եղել:
Այս առնչությամբ հայտնում ենք, որ Նախագծին կից ներկայացված հիմնավորման մեջ բացակայում են նման նախաձեռնությամբ հանդես գալու համար հիմք դարձած վերլուծությունները և հիմնավորումները: Ավելին, Նախագծին կից ներկայացված հիմնավորմամբ ներկայացված չէ Նախագծի ընդունումը հիմնավորող որևէ փաստարկ, ինչի արդյունքում լիարժեք կերպով հնարավոր չէ գնահատել նախագծով առաջարկվող կարգավորումների անհրաժեշտությունը և նպատակադրումը:
Այս կապակցությամբ ՀՀ Սահմանադրական դատարանը, 2014 թվականի դեկտեմբերի 2-ի ՍԴՈ-1176 որոշմամբ անդրադառնալով  օրենսդրության հիմնավորվածությանը, արձանագրել է. «(…) օրենսդրությունը ստատիկ երևույթ  չէ, այն կարող է և պետք է ենթարկվի դինամիկ փոփոխության՝ մշտապես կատարելագործվելով տնտեսական զարգացմանը, տեղի ունեցող միջազգային ինտեգրման գործընթացներին, հասարակական հարաբերությունների վերափոխմանն ու մի շարք այլ գործոններին համահունչ: (…) Միևնույն ժամանակ, սահմանադրական դատարանը կարևորում է օրենսդրական փոփոխությունների գործընթացի կայունությունն ու ներդաշնակությունը, օրենքների փոփոխման հիմնավորվածությունն ու օբյեկտիվ անհրաժեշտությունը, ինչը հնարավորություն է ընձեռում իրավունքի սուբյեկտին իր վարքագիծը համապատասխանեցնել փոփոխվող օրենսդրական նորմերին՝ թույլ չտալով իրավակիրառ մարմինների կողմից ցուցաբերված սուբյեկտիվիզմի դրսևորում և հայեցողության ընդլայնում:»
Այլ կերպ ասած, տվյալ դեպքում Նախագծին կից ներկայացված հիմնավորմամբ անհրաժեշտ է ներկայացնել Նախագծի ընդունման հիմնավորվածությունն ու օբյեկտիվ անհրաժեշտությունը հիմնավոր համապատասխան փաստարկներ, ինչպիսի փաստերի բացակայության պայմաններում Նախագծի ընդունումը չի կարող լինել ընդունելի:
Հարկ ենք համարում ընդգծել նաև, որ Նախագծի ընդունումը կառաջացնի շուրջ 8.6 մլն դրամ գումարի չափով չպլանավորված լրացուցիչ ծախս:
	Ընդունվել է

	2. ՀՀ արդարադատության նախարարություն

	16.01.2023թ.

	
	N 01/27.4/1888-2023

	«Հայաստանի Հանրապետության կառավարության 2014 թվականի հուլիսի 3-ի N 710-Ն որոշման մեջ փոփոխություն կատարելու մասին» Հայաստանի Հանրապետության կառավարության որոշման նախագծի 2-րդ կետով նախատեսվում է, որ որոշումը տարածվելու է 2023 թվականի հունվարի 1-ից ծագած հարաբերությունների վրա: 
Այս առումով հարկ է նշել, որ Նախագծի 1-ին կետով նախատեսվող փոփոխությունը, ըստ էության, անձի իրավունքները վատթարացնող բնույթ է կրում, մասնավորապես՝ նախատեսվում է վերացնել է Հայաստանի Հանրապետության պետական պահպանության ծառայությունում զինվորական ծառայության պաշտոններ զբաղեցնող մի շարք անձանց ամսական լրավճարները կամ նվազեցնել դրանց չափը:
Այս համատեքստում հարկ ենք համարում անդրադառնալ հետևյալ իրավական կարգավորումներին ՀՀ Սահմանադրության 73-րդ հոդվածի 1-ին մասին, որի համաձայն՝ անձի իրավական վիճակը վատթարացնող օրենքները և այլ իրավական ակտերը հետադարձ ուժ չունեն:
Նույնաբնույթ կարգավորում է նախատեսված նաև «Նորմատիվ իրավական ակտերի մասին» օրենքի 28-րդ հոդվածի 2-րդ մասով, այն է՝ Սահմանադրության 73-րդ հոդվածին համապատասխան` անձի իրավական վիճակը վատթարացնող օրենքները և այլ իրավական ակտերը հետադարձ ուժ չունեն (…):
Սահմանադրական դատարանը ևս անդրադարձել է անձի իրավական վիճակը վատթարացնող օրենքներին և այլ իրավական ակտերին հետադարձ ուժ տալու անթույլատրելիությանը:
Այսպես, ՀՀ սահմանադրական դատարանն իր՝ 2012 թվականի դեկտեմբերի  14-ի ՍԴՈ-1061 որոշման մեջ արձանագրել է. «8. Սահմանադրական դատարանն իր` ՍԴՈ-649, ՍԴՈ-723, ՍԴՈ-758, ՍԴՈ-881, ՍԴՈ-1000 որոշումներում արտահայտած իրավական դիրքորոշումներով բազմիցս  արձանագրել է անձի իրավական վիճակը վատթարացնող օրենքին և այլ իրավական ակտերին հետադարձ ուժ հաղորդելու անթույլատրելիությունը, կարևորելով, որ «... անձի իրավական վիճակը վատթարացնող նորմերի հետադարձ ուժի արգելման սկզբունքը` իրավական անվտանգության սկզբունքի հետ մեկտեղ, կոչված է ապահովելու լեգիտիմ ակնկալիքների հանդեպ հարգանքը», և որ անձի իրավական վիճակը վատթարացնող նորմերի հետադարձ ուժի արգելքը «... հանդիսանում է պետական իշխանության նկատմամբ վստահության և իրավական պետության սկզբունքների կարևոր բաղադրատարրերից մեկը: Այդ սկզբունքը միաժամանակ հանդես է գալիս որպես իրավական որոշակիության սկզբունքի ապահովման կարևոր երաշխիք: Օրենքի հետադարձ ուժի մերժման սկզբունքից բխում է այն արգելքը, համաձայն որի՝ անթույլատրելի է այն իրավունքների սահմանափակումը կամ վերացումը, որոնք ամրագրվել են նախկինում գործող նորմերի հիման վրա: Նման պարտավորություն է նաև ստանձնել Հայաստանի Հանրապետությունը մի շարք միջազգային պայմանագրերով»:
Ելնելով վերոգրյալ իրավական նորմերի և Սահմանադրական դատարանի դիրքորոշումների բովանդակային վերլուծությունից՝ Նախագծի 2-րդ կետն անհրաժեշտ է խմբագրել, մասնավորապես՝ հետադարձ ուժ տալու վերաբերյալ իրավական կարգավորումը հանել: 
	Չի ընդունվել
Նախագծի 2-րդ կետը, ըստ էության, չի պարունակում անձի իրավական վիճակը վատթարացնող նորմ, քանի որ համաձայն Կառավարության 2014 թվականի հուլիսի 3-ի N 710-Ն որոշման 2-րդ կետի 2-րդ ենթակետի՝ տվյալ որոշումն ուժի մեջ մտնելուց հետո պետական պաշտոններ և պետական ծառայության պաշտոններ զբաղեցնող անձանց բազային աշխատավարձի չափի կամ Պաշտպանության, Արտակարգ իրավիճակների, Արդարադատության նախարարությունների, Ոստիկանության, Ազգային անվտանգության ծառայության համակարգերում (նաև ՊՊԾ) նախատեսված պաշտոնների պաշտոնային դրույքաչափերի հաշվարկման գործակիցների ավելացման դեպքում նշված որոշմամբ սահմանված լրավճարների չափերը ենթակա են նվազեցման՝ բազային աշխատավարձի չափի կամ պաշտոնային դրույքաչափի հաշվարկման համապատասխան գործակցի ավելացման արդյունքում ստացվող լրացուցիչ գումարի չափով, իսկ «Հայաստանի Հանրապետության 2023 թվականի պետական բյուջեի մասին» օրենքով 2023 թվականի հունվարի 1-ից պետական պաշտոն և պետական ծառայության պաշտոն զբաղեցնող անձանց բազային աշխատավարձի չափը սահմանվել է 83.200 ՀՀ դրամ:



